
Broj: 250/I-15
Sarajevo, 07. april 2015.

Dr. Rasim Muratović, direktor Instituta

O B R A Ć A NJ E
na promociji knjige Zločini i laži Miloševićeve kripto-politike autora prof. dr. Esada Bajtala

Sve je počelo upravo ovdje, 28. marta 2012, na promociji jedne knjige. Promociji je prisustvovala i Elma Kovačević-Bajtal. Elma je, kao prethodna ambasadorica Bosne i Hercegovine u Norveškoj u tašni nekoliko godina nosala knjigu Kjella Arilda Nilsena Milošević u Haagu i u ratu - dokumentacija i tražila nekoga ko će prevesti tu knjigu sa norveškog. Ja sam već uveliko prevodio sa norveškog i brzo smo se dogovorili. Nazvali smo Nilsena, dobili odobrenje, kao i saglasnost Sypressforlaga izdavačke kuće originala iz Osla iz Norveške. Promocija prevedene knjige o Miloševiću u Haagu i u ratu je bila ovdje 8. oktobra 2012.

Nakon toga je počela intenzivna saradnja između mene i Bajtalâ. Uređivali smo zajedno nekoliko izdanja Instituta. Kada smo uređivali jednu od knjiga, zamolio sam Esada da je uradimo – tehnički - kao što je urađena “Manje od ništa” – Slobodan Milošević njim samim. Iznenada smo došli na ideju da štampamo drugo izdanje Manje od ništa. I u tom razmišljanju i razgovorima odlučili smo da odštampamo knjigu u knjizi. Knjigu onakvu kakvu je danas promoviramo. Zločini i laži Miloševićeve kripto-politike. 

Knjiga je odštampana u 500 primjeraka. Na Balkanu kada prodate ili podijelite 500 primjeraka knjige bilo kojeg žanra, onda ste car. Osim ako niste Dobrica Ćosić. Njegove knjige – nacionalistički pamfleti  - štampaju se u 30.000 primjeraka. 

Ali, tu smo gdje jesmo. I tu smo gdje više nismo. Mnogi od nas nisu tamo gdje su trebali biti zahvaljujući politici čovjeka u bijelom šuškavcu iz šezdesetih koji zahvaljujući svojoj velikoj ljubavi Mirjani Miri Marković nije postao šef željezničke stanice nego oličenje zla pred kojim se povukao “svaki moral, poštovanje i samopoštovanje”. 

Politika Slobodana Miloševića je najeklatantniji primjer  ideološki zamišljenog zla. A ideološki zamišljeno zlo tumači se kao dobro. Projekt “velike Srbije” je ideološki zamišljeno veliko zlo koje su mnogi tumačili kao dobro, ali od kojeg je, srećom, ostalo ništa. Ili kako bi to rekao Bajtal: Manje od ništa. Poruka ove knjige je da svako zlo, ipak, na kraju, završi kao manje od ništa. 

Hvala ti, Esade, “dobri druže”, kako bi to ti rekao. Zanimljivo je da u Bosni i Hercegovini knjige o Miloševiću i njegovoj politici piše jedino Bajtal. Naravno ne računajući Norvežanina Kjella Arilda Nilsena i Francuskinju Florence Hartmann.

Esad Bajtal je sjajan i izuzetan primjer urođenog i izgrađivanog ljudskog poštenja i patriotizma. Ali bez interesa. On ne kritikuje vlast da bi se on lično pojavio i ponudio kao spasilac. Bajtal konstruktivno kritikuje  pozivajući na promjenu nas samih. Prije nego što se sa scene povuče “svaki moral, poštovanje i samopoštovanje”.

 Hvala promotorima, gospođi Florenc Hartmann. Našoj dragoj i lijepoj gošći iz Francuske. Hvala i profesoru Nerzuku Ćurku za njegove argumentovane i pronicljive opservacije. On rijetko istupa u javnosti, ali kad istupi, onda to bude zapaženo.

Posebna zahvalnost Nikolini Veljović koja je kao poznato i lijepo lice sa malih ekrana uljepšala ovu našu promociju.

Hvala učenicima i profesorima Srednje muzičke škole iz Sarajeva.

 Hvala svima vama što ste odvojili vaše dragocjeno vrijeme da prisustvujete promociji knjige Zločini i laži Miloševićeve kripto-politike autora Esada Bajtala.

